
046.1.1.2

stempel : Archives du Royaume de Belgique

Dit is die rekeninge JANS VAN GEMERT ONDERSCOUTHEIT VAN DEN BOSCH te weten onder FLORIJS VAN KIJFHOEC HOGENSCOUTHEIT VAN DEN BOSCH ingaende opten xxiiii dach in junio int jair ons heren M iiii C ende twe ende weder uytgaende opten xx dach van merte int jair ons heren voirscr. drie aude scilde voir v gulden hollants ii peter voir ii gulden ii vrnacrijcs cronen voir iii gulden ende ii groten vleems iii francken voir iiii gulden ende den hollantse gulden voir xxvi groten vleems gerekent - inden irsten soe rekent Jan voirs. ontfaen die forefeyten ende broeken die gevallen sijn binnen den tide voirscr.

inden irsten van HEINKEN DEN HOESSCHEN om dat hi gewont hdde HENNEKEN BARBIER dair af gebetert om iiii gulden hollants

item HANNEKEN VAN DEN BERGE van Vucht had geslagen enen knecht mit enen stoc dair af gebetert om ii gulden hollants

item DUERKEN had een mes getogen op HENNEKEN MOYAERTS dair af gebetert om i gulden

item HEIN VAN ORTEN had geslagen mit enen stoc GHEEN OSSEN dair af gebetert om ii gulden

item HEIN OEDEN een mes getogen op MERTEN PAUWERT dair af gebetert om i gulden

item WILLEKEN VAN VOERNE had een mes getogen op FRANSEN dair af gebetert om i gulden

item ROELKEN COLEN DES DORREN SOEN had geslagen mit enen stoc HEINEN LENSCART dair af gebetert om ii gulden

item JAN HERNIX knecht heeft een mes getogen op HENNEKEN VAN KESSEL dair af gebetert om i gulden

item HERMAN STICKER heeft geslagen mit enen hout DIRC VAN AUDENWATER dair af gebetert om ii gulden

item AERT TIELMANS SOEN verboirt van wantalen ii gulden

item WILLEM VAN STIPDONC aengesproken voir x libra ende dair af gebetert voir den vonnis om iiii gulden

item HENRICE VAN DEN OEVER verboirt mit wantalen voir die scepenen xlv s. dair af ghebetert om enen francken maken i gulden hollants viiij groten vleems

item HANNEKEN BOGAERT had gequest mit enen stoc HENNEKEN UTER HAGEN dair af gebetert om iii gulden hollants

item GODERT WILLEM LOYERS SOEN verboirt mit wantalen voir die scepenen iii gulden

item WILLEM PASTEEL had gewondt WILLEKEN VAN DOERNE dair af gebetert om iii gulden

item ROEDEKEN had een mes getogen op HORSTMAN dair af gebetert om i gulden

item LUWEKEN sPROEFTS SOEN van Empel aengewonnen mitten vonnis v gulden

item JAN VAN HAREN van Oesterwijc verboert mit wantalen voir die scepenen v gulden

item CLAUS PETERS SOEN VAN GEFFEN aengewonnen mitten vonis x libra dair af gebetert om vi gulden

item noch die selve Claus mit wantalen iii gulden

item AERT VAN OS die pelser verboirt mit wantalen voir die scepenen xlv s. dair af ghebetert om enen francke maken i gulden hollants viiij groten vleems

item EVERAT JAN BOYDENS SOENS SOEN, EERTKEN HEYN BOYENS SOENS SOEN, HESSEL GOESWIJN SNABBEN SOEN ende HENNEKEN RUTGERS SOEN VAN DER HELLEN hadden elc een mes getogen op LONIJSKEN VAN KEELDONC dair af elc gebetert om enen hollantse gulden maken iiii gulden hollants

item VUIXKEN een mes getogen dair af gebetert om i gulden

item JAN VAN BRECHT om dat hi sine pande weerde voir scout die hi sculdich was in scepenenbrieven van den Bosch daer voir aen hem gericht was ende den poertieren bevolen te panden na ingehout der stat recht van den Bosch dair af gebetert biden hogenscoutheit van den Bosch dair af gebetert om C nye gulden gelres maken lxix gulden hollants ende vi groten vleems

item ROELOF LAST enen doetslach gedaen in JAN HOLLANDER dair sine mage sijn goet af weder coften om xxiiii nye gelres gulden tegen den hogenscoutheit van den Bosch maken xvij gulden hollants iii groten vleems

item JAN VAN DRIEL van Vucht van enen onrechten aenvanc gebe​tert bi den hogenscoutheit voirs. om xii nye gulden maken viii gulden hollants viii groten

item HANNEKEN COLEN SOEN was aengesproeken van scapen die hi gecoft soude hebben ende dair hi sijn onscout voir boet te doen ende dair hi namaels inder wairheit af bevonden was dat hi die scaep gecoft had dair af gebetert bi den hogenscoutheit om x gulden hollants

item HANNEKEN VAN VUCHT van enen onrechten aenvanc dair hi niet clairlic af bevonden en waert gebetert bi den hogenscout​heit om xvi gulden hollants

Summa van al desen ontfaen coempt op clxxviiij gulden hollants viii groten vleems des heb ic uytghereyct den hoghen scoutheit van den Bossch cxx gulden hollants ende iiii groten vleems soe bliift miin ontfaen lviiij hollantse gulden iiii groten vleems

Dit is dat uytgeven JANS VAN GHEMERT voirs. binnen den voirs​creven tide

inden irsten gegeven HENZELIJN den messagier gesonden mit mijnre genediger vrouwen brieven aen hoiren rade ten Bosch x dage in junio ii francken maken iij gulden hollants iiii groten vleems

item PETERKEN VAN DEN BORCH messagier te lopen mit mijnre vrouwen brieven ten Bosch an JACOB VAN VLEDERACKEN xiii dage in junio een croen vrancrijcs maken ij gulden i groot

item HANZEN den brenger deser cedulen te lopen mit mijnre vrouwen brieven ten Bosch aen den scoutheit van den Bosch xv dage in julio enen auden scilt maken ij gulden viij groten

item HANSZEN brenger deser cedulen te lopen mit mijnre vrouwen brieven aen den scoutheit van den Bosch ende voirt te Craen​donc aen den JONCHEER VAN CRAENDONC xviii dage in junio ii gulden

item HANZEN brenger deser cedulen te lopen mit mijnre vrouwen brieven aen den scoutheit ende die stat van den Bosch xxiiii dage in junio enen auden scilt maken ij gulden viij groten

item JANNE DEN GOUTSMIT messagier te riden mit mijnre vrouwen brieven aen alle die CLOESTEREN ende CLOESTERHOVEN inder meyerien van den Bosch xxviii dage in julio iii francken maken iiii gulden

item HENZELIJN messagier te riden mit mijnre vrouwen brieven te Eijndoven aen die VROUWE VAN CRAENDONC op Sinte Jacobsdach  ii francken maken iij gulden iiii groten

item CLAUSE KEENT messagier gesonden mit mijnre vrouwen brie​ven aen den HEER VAN ARKEL ene voirt aen minen HEER VAN HOL​LANT dair hi antworde af brengen moest viii dage in junio iiii vrnacrijcs cronen maken vi gulden iiii groten

item CLAES VAN KEENT te riden mit mijnre vrouwen brieven aen alle die CLOESTEREN ende RIDDEREN VAN DER MEYERIEN VAN DEN BOSCH viii dage in augusto iii francken maken iiii gulden

item BORSEKEN messagier te riden mit mijnre vrouwen brieven aen die LOMBARDE VAN DEN BOSCH xxii dage in augusto ii franc​ken maken iij gulden iiii groten

item PETERKEN VAN EPEN messagier te riden mit mijnre vrouwen brieven aen die CLOESTEREN ende CLOESTERHOVEN VAN DER MEYERIEN VAN DEN BOSCH op Sinte Jansavont de collacio ii aude scilden maken iiij gulden

item WILLEKEN VREDERIX brenger van desen cedulen lopende mit mijnre vrouwen brieven aen den RENTMEESTER VAN DEN BOSCH xi dage in septembris i aude scilt maken ij gulden viij groten

item ARNT STOCKELMAN messagier ridende mit mijnr evrouwen brieven aen WILLEM VAN CRAENDONC ende ten Bosch aen JANNE DANEELS xiiii dage in septembris ii aude scilde maken iiij gulden ii groten

item PETERKEN VAN DER BORCH scildeken ridende mit mijnre vrouwen brieven ten Bosch aen den RENTMEESTER aldaer ende aen JANNE DANEELS ende alle die CLOESTERS onderwegen xviii dage in septembris ii francken maken iij gulden iiii groten

item THIJSKEN messagier gesonden in mijnre vrouwen orber ten Bosch aen JANNE DANEELS xxvii dage in septembris ii francken maken iij gulden iiii groten

item ARNT STOCKELMAN messagier te riden mit mijnre vrouwen brieven ten Bosch aen JANNE DANEELS op Sent Remeisavont ii francken maken iij gulden iiii groten

item HANSEN haestelic lopende mit mijnre vrouwen brieven aen DIRC VAN HAESTRECHT te Loen, aen die van Tilborch dair hi antwerde af beiden moest ende voirt aen den ABT VAN BERNE aen den RENTMEESTER VAN DEN BOSCH ende aen JANNE DANEELS ix dage in octobris ii francken maken iij gulden iii groten

item WILLEKEN brenger deser cedulen gesonden mit mijnre vrou​wen brieven te Craendonc aen minen JONCHEER VAN CRAENDONC xxix dage in octobris i francke maken i gulden viiij groten

item PETER VAN EPEN messagier ridende mit mijnre vrouwen brieven aen den scoutheit van den Bosch ende voirt aen den HEER VAN ARKEL op alreheiligenavont iii francken maken iiii gulden

item CLAES VAN KEENT messagier te riden mit mijnre vrouwen brieven ten Bosch aen den scoutheit aldair op alrezielendach ii francken maken iij gulden iiii froten

item WILLEKEN VAN KEENT scildeken gesonden mit mijnre vrouwen brieven aen HEREN HENRIC VAN DER LECK te Breda ende voirt aen den scoutheit van den Bosch opten irsten dach van december ii gulden

item den brenger deser cedulen te lopen mit mijnre vrouwen brieven ten Bosch aen JACOB VAN VLEDERACKEN xiiii dage in januario enen peter maken ij gulden

item HANSEN brenger deser cedulen gesonden mit miijnre vrouwen brieven aen den scoutheit van den Bosch ende voirt aen den scoutheit van Maselant om den brief van PETER VAN LONNENBERGEN te bezegelen vi dage in januario ii francken maken iij gulden iiii groten

item WILLEKEN LYART messagier gesonden mit mijnre vrouwen brieven aen die stad van den Bosch ende antwerde te verbeiden xix dage in januario ii gulden

item LOEDEKEN brenger deser cedulen te lopen mit mijnre vrou​wen brieven aen den scoutheit van den Bosch xxiiii dage in januario een croen vrancrijcs maken ij gulden i groot

item HANSSEN brenger deser cedulen van iiii dagen achterstels diemen hem achterstellich sculdich is van dat hi lestwerf gesonden was inde  meyerien van den Bosch om den brief van PETEREN VAN LONNENBERGEN te doen bezegelen ene franc xxi dage in februario maken i gulden viiij groten

item ARNT STOCKELMAN messagier gesonden mit mijnre vrouwen brieven aen HEREN HENRIC VAN DER LECKE te Breda ende voirt aen den scoutheit van den Bosch viii dage in merte ii cronen vrancrijcs maken iii gulden ii groten

item CLAES VAN KEENT messagier te riden mit mijnre vrouwen brieven aen die stat van den Bosch ende antwerde te verbeiden xii marcij ii francken maken iij gulden iiii groten

item den brenger van deser cedulen lopende mit mijnre vrouwen brieven aen den HEER VAN WESEMALE, den HEER VAN LIEDEKERKE, den JONCHEER VAN CRAENDONC ende aen die stat van den Bosch xvii dage in merte ij francke maken ii gulden

item gegeven den GREVE VAN CLEVE van sijnre pensien van den termijn van bamis lestleden xxv reyael maken xxxviij gulden

item AERT STOCKELMAN gheseint xix dage in augusto by HEREN DIRC DEN ROVER ende by HER OTTEN VAN DER LECKE iii francken maken iiii gulden

item den selven Aert v dage in augusto gheseint aen HER POU​WELS VAN HAESTRECHT ende aen den scoutheit van den Bosch ii francken iij gulden iiii groten

item den selven Aert gheseint opten iiiiden dach in decembris aen den GREVE VAN MEGHEN te teergelde iii francken maken iii hollantse gulden 

Summa van alle desen uytgeven cxxiii hollantse gulden xviij placken brabants

Summa van den ontfaen voirs. coempt op lviiiij gulden hollants iii groten vleems

alsus eest dutgeven hogher dan tontfaen dat miin genedige vrouwe den voirs. scoutheit sculdich bliift lxiiiij gulden hollants placken

stempel 2817 - geschreven no. 2817 en 1402 - etiket 990

